
Guk, UNESCOko estatu kideetako eta kide elkartuetako kulturaren arloko ministro eta agintari arduradunek, Bartzelonan bilduak 
2025eko irailaren 29an, 30ean eta urriaren 1ean, gure garaiko erronka premiazko eta konplexuei erantzuteko, eta MONDIACULT 
2022ko Azken Adierazpenean ezarritako ikuspegi komunean oinarrituta, berretsi egiten dugu kultura garapen justu, baketsu eta 
jasangarri ororen osagai eta zutabe gisa irmoki finkatzeko dugun konpromiso kolektiboa, ez bakarrik pertsona orok bizitza 
kulturalean parte hartzeko duen giza eskubide gisa, baita munduko ondasun publiko gisa ere. Kolektiboki konprometitzen gara 
kultura-politikak eta -erakundeak eta kultura- eta sormen-sektore guztiak indartzera eta horien eta beste garapen-arlo batzuen 
arteko lotura bermatzera. Kulturaren ekarpena lagungarria da guztion ongizaterako, kultura-aniztasun eta kultura-
adierazpenetarako, ezagutza eta ondarea babesteko, eta gure planetaren zaintza partekaturako. 

 
1. Ikuspegi partekatua 

Bizitza kulturalean parte hartzeko eskubidea duintasunari eta identitateari datxekien giza eskubidea dela berresten dugu. 
Kulturaren ekarpena lagungarria da giza eskubideak eta oinarrizko askatasunak bete-betean erabiltzeko, bakea eraikitzeko eta 
hazkunde ekonomiko inklusiborako, bai eta erresilientzia klimatikorako, ongizaterako eta garapen jasangarrirako ere. Munduko 
ondasun publikoa da, berezko balioa du, eta kulturak duen botere eraldatzailea erabat mobilizatu beharra daukagu gaur egungo 
erronkei aurre egiteko eta gizarte justuago, ekitatiboago, baketsuago, kulturartekoago, inklusiboago eta jasangarriagoak 
eraikitzeko. 

2. Oinarri estrategikoak 
Dokumentu honek prozesu inklusibo eta multilateral bat du oinarri; tartean, eskualde mailako kontsultak, mundu mailako inkestak 
eta alde interesdun askoren ekarpenak daude, baita UNESCOren sei kultura-konbentzioetatik eratorritako hausnarketak ere. 
MONDIACULT 2022ko Adierazpenaren lehentasunezko sei eremuetan oinarrituta, eta etikaren ikuspegitik (giza eskubideetan 
oinarrituta eta gizakia ardatz hartuta), dokumentu honek prestaketa-prozesuaren bi ikuspegi-arlo biltzen ditu: bakerako kultura, 
eta adimen artifiziala (AA) eta kultura. Zutabe horiek oinarri komun bat ematen dute kultura Nazio Batuen (NBE) 2030 osteko 
garapen jasangarriaren esparruan integratzearen alde modu kolektiboan ekiteko. 

 
3. Kultura eta garapen jasangarria 2030etik aurrera 

Aitortzen dugu estatu kideek Nazio Batuen mekanismoen bidez erabakitako etorkizuneko garapen-esparru batean kultura helburu 
independentetzat hartu beharko litzatekeela, bere eskubidez. Arlo hauek dauzkagu lehentasunezkotzat kultura-politika eta -
praktiketarako, maila guztietan. 

 
1. Eskubide kulturalak giza eskubide gisa 

• Bizitza kulturalean parte hartzeko giza eskubidea aitortzea, babestea eta sustatzea, eta kultura nahiz kultura-ondarea 
eskuragarri izateko, haietaz gozatzeko eta haien onura jasotzeko aukera sustatzea, ingurune digitalean barne, agindu 
etiko, sozial eta ekonomiko gisa. 

• Arte-askatasuna eta adierazpen-askatasuna babestea, sustatzea eta zaintzea. 

• Kultura- eta hizkuntza-aniztasuna eta kultura-adierazpenak sustatzea, babestea eta zaintzea, eta bereziki aintzatestea 
herri indigenen eta afrikarren ondorengoen kulturak eta hizkuntzak, bai eta tokiko komunitateetako, gutxiengoetako eta 
talde zaurgarrietako kide direnenak ere. 

• Desparekotasun iraunkorren aurrean, kultura eskuragarri izateko, kulturari ekarpena egiteko eta kulturaren onurak 
jasotzeko aukerak modu ekitatiboan banatuta daudela bermatzeko ahaleginak handitzea. 

• Balio espiritual, antzinako, historiko eta kulturala duten kultura-ondasunak jatorrizko herrialdeetara itzultzeari eta atzera 
emateari buruzko elkarrizketa, lankidetza eta ekintza bilateral eta multilateral eraginkor eta eraikitzaileak sustatzea, 
egoki denaren arabera. 

• Kultura-ondasunak babestearekin, itzultzearekin eta atzera ematearekin lotutako ahaleginetan, ziurtatzea jatorrizko 
herrialdeetan gaiak eragiten dien taldeek parte-hartze esanguratsua izango dutela (tartean dira herri indigenak, 
afrikarren ondorengoak eta tokiko komunitateak), baita museoekin lankidetza handiagoa izatearen bidez ere. 

 
2. Kultura eta hezkuntza 

• Kultura, kultura- eta natura-ondarea, kultura-adierazpenak eta arteak sistematikoki integratzea eta indartzea hezkuntza-
ingurune formal, ez-formal eta informal guztietan, guztien bitartez eta guztiekin. 

• Bizitzako eremu guztietan ikaskuntza iraunkorrerako sarbide ekitatiboa sustatzea, ezagutza eta trebetasun kultural eta 
artistikoak etengabe eguneratzeko eta garatzeko funtsezko tresna gisa. 

• Diziplinarteko eta diziplinaz gaindiko ikuspegien alde egitea, kulturaren, arteen, zientziaren eta teknologiaren arteko 
sinergia berritzaileak sustatzeko, irakaskuntzaren, ikaskuntzaren eta ikerketaren barruan. 

• Giza eskubideak gauzatzen, ezagutza tradizionala balioesten eta kultura-aniztasuna sustatzen lagunduko duten 
ikaskuntza-esperientziak sortzea, eta, aldi berean, hizkuntza-gaitasunak, pentsamendu kritikoa eta sormenezkoa eta 
kulturen elkar aditzea indartzea eta kultura- nahiz natura-ondarea zaintzea eta babestea, oraingo eta etorkizuneko 
belaunaldientzat. 

• Kultura- eta sormen-sektoreetan hezkuntza eta prestakuntza teknikoa eta profesionala bultzatzea, bai eta helduen 
ikaskuntza ere, politika publikoetan egiturazko inbertsioak eginez, bilakaera bizian doan oraingo mundu honetan 
erabakigarriak diren trebetasun egoki, ibilbide profesional eta gaitasun kulturalak sustatzeko. 

• Kulturaren arloan tartean diren erakundeak indartzea, alderdi hauek guztiak sustatuko dituzten hezkuntza-gune aktibo 
bihur daitezen: ikaskuntza, komunitatearen konpromisoa, ongizatea eta kulturaren forma guztietarako sarbidea (artea, 
ondarea, ezagutza eta praktikak barne). 

 
3. Kulturaren arloko ekonomia eta lan duina 

• Kultura- eta sormen-sektoreak eta -industriak garapen ekonomiko jasangarri eta inklusiboaren funtsezko eragile gisa 
onartzea, berrikuntzarako modua emateaz gain nazio, eskualde eta munduko ekonomiei ekarpen nabarmena egiten 
dieten aldetik. 

• Kulturaren arloko langileek, artistek eta sortzaileek lan duina izatearen alde egitea, bidezko ordainsaria eta gizarte-babes 
egokia izatea barne, lan-arloko nazioarteko estandar egokietan oinarrituta, eta, alde horretatik, haien eskubide 
ekonomiko eta sozialak defendatzea, jabetza intelektualaren babesa indartzea, ekonomia formalerako trantsizioa 
babestea (hala badagokie), eta generoagatiko nahiz bestelako desparekotasun sistemikoei heltzea. 

• Esparru nazional eta nazioartekoen barruan ahal den neurrian, kulturaren arloko profesionalen eta artisten mugikortasun 
nazional, eskualdeko eta nazioartekoa indartzea, batez ere garapen-bidean dauden herrialdeetakoena, hazkunde 
profesional, lankidetza eta truke kulturalerako aukerak eta munduko merkatuetarako sarbidea sustatzeko. 

• Kultura-erakundeei eta azpiegiturei laguntzea, kulturaren arloko ekonomiaren funtsezko erraztaileak diren aldetik, 
sormen-ekosistemak, berrikuntza eta garapen komunitario inklusiboa sustatzeko. 

• Kulturaren arloko merkatuetarako eta kultura-ekintzailetzarako sarbidea sustatzea, eta, aldi berean, mundu mailan nahiz 
eskualde mailan dauden desorekei heltzea bai kultura-ondasun eta -zerbitzuen zirkulazioan daudenei, bai kultura-
edukien banaketa eta ikusgarritasunaren desparekotasunean daudenei, plataforma guztietan, digitalak barne. 

 
4. Bakerako kultura 

• Kultura sustatzea, funtsezko elementu gisa kulturen arteko, belaunaldien arteko eta erlijioen arteko elkarrizketarako, 
erresilientziarako, gatazken prebentzio eta konponketarako, eta krisien osteko errekuperaziorako. 

• Arte-askatasunaren, adierazpen-askatasunaren eta kultura-aniztasun nahiz -ondarearen kontrako mehatxu diren 
arrazakeria-, diskriminazio- eta aurreiritzi-modu guztien aurka egitea. 

• Giza eskubideetan oinarritutako nazioarteko kultura-politika sustatzea, nazioarteko eta mugaz gaindiko segurtasuna eta 
koexistentzia baketsua sustatzeko tresna den aldetik, bai eta elkarrenganako errespetua nahiz elkar aditzea sustatzeko 
tresna ere. 

• Kultura sustatzea, bai eta natura- eta kultura-ondarea ere (materiala eta immateriala), memoria, identitate, adiskidetze 
eta kohesio sozialaren bektore gisa, erresilientzia eta giza eskubideen gauzatzea indartzeko. 

• Kultura-espazioak sustatzea, ingurune seguru eta irisgarri gisa, elkarrizketa, kohesio soziala eta partaide izatearen 
zentzua sustatu eta indarkeria murrizten nahiz bake iraunkorra eraikitzen laguntzen duten aldetik.  

5. Kultura, ondarea eta klimaren aldeko ekintza 

• Klima-aldaketa arintzeko eta egokitzeko estrategiei buruzko eztabaidetan alderdi kulturalak kontuan hartzea, klima-
aldaketak eta biodibertsitate-galerak kultura- eta sormen-sektore eta -industrietan eta kultura-ondarean dituen 
ondorioei aurre egiteko eta irtenbide klimatiko berritzaile eta ekitatiboak sortzen laguntzeko, egoki diren erakunde, 
esparru eta mekanismoen agindua aitortuz, hala nola Klima Aldaketari buruzko Nazio Batuen Esparru Konbentzioa 
(CMNUCC). 

• Herri indigenen, tokiko komunitate tradizionalen eta afrikarren ondorengoen ezagutza, zientziak, praktikak eta tradizioak 
aitortzea, balioestea eta zaintzea, klima-aldaketaren arazoak konpontzeko irtenbideen parte diren aldetik, interesdun 
diren taldeekin lankidetzan. 

• Klima-aldaketaren, desertifikazioaren, biodibertsitate-galeraren eta hondamendien ondorio kaltegarrien kontra kultura- 
eta natura-ondare material nahiz immateriala zaintzeko eta kultura-adierazpenen aniztasuna babesteko irtenbideak 
garatzea, herrialde bakoitzaren baitan nahiz herrialdeen artean inpaktuari nahiz gaitasunari dagokienez dauden 
desparekotasunak kontuan hartuta. 

• Kultura-ondare material nahiz immaterialaren potentziala aprobetxatzea, bai eta kultura-aniztasunaren eta aniztasun 
biologikoaren arteko loturaren potentziala ere, erresilientziarako, egokitzapenerako eta arintzeko baliabide gisa; tartean, 
hondamendietarako prestatzea eta hondamendien eta krisien osteko errekuperazioa. 

• Kulturaren eta sormenaren arloko erakundeen, industrien eta sektoreen gaitasun eraldatzailea mobilizatzea, gizarteak 
klima-aldaketaren aurka nabarmenki ekitera bulkatzeko eta ahalduntzeko, eta, aldi berean, kulturaren arloko alde 
interesdun guztiak animatzea aktiboki lagundu dezaten munduko ingurumen-erronkei heltzeko eta garapen jasangarriko 
helburuak sustatzeko asmoz eskualde, nazio eta toki mailan egiten diren ahalegin eta konpromisoetan. 

 
6. Kultura, ondarea eta krisi-egoerak 

• Kultura- eta natura-ondarea zaintzea (materiala nahiz immateriala) eta kultura-adierazpenen aniztasuna babestea, batez 
ere gatazka armatuei, hondamendiei edo behartutako desplazamenduei lotutako krisialdietan. 

• Kulturarekin eta kultura-ondarearekin lotutako xedapenak integratzea hondamendietarako prestakuntzan, krisien 
kudeaketan eta krisien osteko berreraikitze- eta errekuperazio-prozesuetan. 

• Kultura-ondasunen legez kontrako trafikoaren aurka borrokan jarraitzea, politika eta finantzaketa integral eta egokien 
bidez, eta UNESCOren 1970eko Konbentzioa berretsi eta egiaz aplika dadin bultzatuz eta lankidetza sustatuz. 

• Gatazka-egoeretan, hondamendi-egoeretan edo behartutako desplazamenduko egoeretan dauden artistak nahiz 
kulturaren arloko langile eta erakundeak babestea, haien segurtasuna zaindu eta kultura-adierazpenen jarraipena 
bermatuko duten laguntza-mekanismoak emanez. 

• Krisi-egoeretan kulturari buruzko ezagutzak eta datuak garatzen laguntzea, erakunde eta sare akademikoen eta 
ikerketakoen parte-hartzearen bidez. 

 
7. Eraldaketa digitala eta sarbide ekitatiboa 

• Ikuspegi hau sustatzea: eraldaketak gizakia izatea ardatz, giza eskubideetan oinarritua izatea, eta ingurune digitalak 
kultura-eskubideak errespetatzea, ekitatea eta irisgarritasuna sustatzea, kultura-adierazpenen aniztasuna bultzatzea, 
baita plataforma digitaletan eduki nazional eta tokikoak erraz aurkitzeko moduan jarriz, eta eduki eta sistema 
eleaniztunak ziurtatzea. 

• Kulturaren eraldaketa digitala bultzatzea, teknologia digitaletarako sarbide ekitatiboa lagunduz (azpiegitura eta 
konektibitatea barne) eta finantzaketa eta gaitasunen garapena bultzatuz. 

• Azpiegitura eta sarbide digital inklusiboetan inbertsio ekitatiboa sustatuko duten politika integralak garatzea, arrakala 
digitalei heltzeko eta inklusio digitala, alfabetatze mediatikoa eta adierazpen-askatasuna sustatzeko. 

• Artisten eta sortzaileen eskubideak babestea (egileak, aktoreak eta interpreteak, eta ingurune digitaletako eskubideen 
titularrak tartean direla), ordainsari egokia jasotzea barne, eta haien jabetza intelektualeko eskubideak babestea, hala 
nola egile-eskubideak eta horiekin lotutakoak. 

• Kulturan eragina duten ingurune digitaletako abusuen aurka borrokatzea; besteak beste, zibererasoak, desinformazioa, 
praktika diskriminatzaileak eta AAren erabilera ez oso etikoak. 

8. Adimen artifiziala eta kultura 

• AA erabiltzea kultura-ondarea babesten eta barreiatzen laguntzeko eta kulturarako sarbidea zabaltzeko. 

• AA-sistemen erabilera, garapen eta gobernantza arduratsua sustatzea; giza eskubideetan oinarritu behar dute, 
fidagarriak, etikoak, gardenak, seguruak, jasangarriak eta inklusiboak izan, eta alborapenei heldu behar diete, genero-
berdintasunari eragiten dietenak barne. 

• AA aurreratzea, giza sormena eta gizakiak sortutako kultura-eduki askotariko eta eleaniztunen trukea, kultura-babesa, 
irisgarritasuna, eskuragarritasuna, aurkigarritasuna eta sorkuntza sustatzeko, kultura-ondare digitala barne. 

• Kulturak nazio nahiz nazioarte mailan AA-sistemen eta -politiken garapenean nabarmenki parte hartu dezan sustatzea. 

• Jabetza intelektualeko eskubideak behar bezala aitortuak eta babestuak direla ziurtatzea, egile-eskubideak eta horiei 
lotutakoak barne, eta, aldi berean, kultura-aniztasuna babestea, bai eta artisten, sortzaileen, eramaileen, komunitateen 
eta kulturaren arloko profesionalen ekarpenak ere, AAren testuinguruan. 

• Kulturaren sektorean AAren ikuspegi honen alde egitea: hezkuntzaren, ikerketaren eta berrikuntzaren bidez giza agentzia 
indartu behar du, gardena izan, eta bizitza kulturalean parte hartzeko giza eskubidea babestu, tartean direla herri 
indigenak, tokiko komunitateak, afrikarren ondorengoak, desgaitasunen bat duten pertsonak, gutxiengoak eta talde 
zaurgarriak. 

 
9. Datu kulturalak, ebidentzia eta ikerketa 

• Sistema inklusibo, diziplinarteko, ireki eta subiranoak indartzea, aldizka kulturari buruzko kalitate oneko datu kualitatibo 
nahiz kuantitatiboak bildu, estandarizatu, aztertu eta konparatzeko, politiken garapena eta ebaluazioa bultzatze aldera. 

• Kultura-adierazleen mundu mailako esparru bat bultzatzea, gaiarekin lotuta lehendik egindako ekimenetan oinarritua, 
kulturaren eragina neurtzeko (garapen jasangarriari egiten dion ekarpena barne) eta herrialdeen arteko 
elkarreragingarritasun, lankidetza eta berrikuntzarako balio dezaketen datu kulturalen azpiegitura partekatuak 
sustatzeko. 

• Diziplinarteko ikerketa sustatzea, eta sormen- eta kultura-ekosistemetako eragileen eta ikerketarekin zerikusia duten 
erakundeen arteko lankidetza bultzatzea, nazio nahiz nazioarte mailan. 

• Kulturari buruzko datuak modu etikoan erabil daitezen bermatzea; kulturaz gozatzeko eta kulturaren onurak jasotzeko 
giza eskubidea errespetatu behar da, eta pribatutasuna, datu pertsonalak eta jakintza tradizionalak babestu. 

• Kultura-ondare material nahiz immaterialari, natura-ondareari eta kulturari eragiten dieten presio eta inpaktu 
metagarriekin lotuta egoerari eta bilakaerari buruzko ezagutza hobetzea, mundu mailan ditugun erronken aurrean haiek 
hobeto babesteko. 

 
MONDIACULT 2022tik 2025era izan diren eztabaidek agerian utzi dute kultura garapen jasangarrirako ezinbesteko eragile ez ezik 
erraztaile ere badela eta garapen jasangarriaren osagai integral eta zutabetzat hartu eta sartu behar dela. Mundu osoko 
erakundeek, profesionalek, komunitateek eta gizarte zibilak babesten dute mezu hau. Ez dago etorkizunik kulturarik gabe. Premiaz 
jardutera dei egiten dugu, herrialde guztiek amankomunean dituzten erronkei, baita antzekoak direnei ere, aurre egiteko. Ekintza 
kolektiboen bidez bakarrik egin ahal izango dugu aurrera modu koherente eta eraginkorrean, kultura giza garapenaren parte 
izango duten etorkizun erresilienteago eta inklusiboagoak sortzeko. 
Guk, kulturaren arloko ministro eta agintari arduradunek, Bartzelonan bilduta, multilateralismo indartu baten aldeko gure 
konpromisoa berresten dugu, non kultura mundu mailako lankidetzaren, elkartasunaren eta giza eskubideen errespetuaren 
giltzarria den. Kultura garapen jasangarriaren zutabe bihurtzeko neurriak, politikak, baliabideak eta mekanismoak ezartzeko 
konpromisoa hartzen dugu. MONDIACULT 2022 Adierazpenaren oinarrietan bermatzen gara, eta UNESCOri dei egiten diogu estatu 
kideekin, kide elkartuekin eta alde interesdunekin batera lanean jarraitu dezan, beren kultura-politikak gaur egungo erronketara 
egokitu eta indartu ditzaten, eta kultura garapen baketsu eta jasangarrian eta hurrengo agendetan erabat integratu dadin.  
 
 
 
 
 
Dokumentu hau UN Etxea eta Bakun-ek egindako UNESCOren dokumentu ofizial baten euskarazko itzulpena da. Beraz, ez da 
Hezkuntzarako, Zientziarako eta Kulturarako Nazio Batuen Erakundearen (UNESCO) itzulpen ofiziala. 
 


